
Viðv. fyrispurningi 100-10: Til Jóannes Eidesgaard, løgmann, viðvíkjandi rættar-trygd í viðgerðini av umsóknum um arbeiðs- og uppihaldsloyvi (Høgni Hoydal)

Vísandi til áheitan Løgmansskrivstovunnar 9. september 2005 sendir Innlendismála-ráðið hjálagt eina uppgerð við hagtølum yvir avgreiðslutíðir. Sí fyrst og fremst við-merkingarnar á sjálvari uppgerðini.

Viðmerkingar Innlendismálaráðsins til tølini eru annars í stuttum hesar:

Fleiri mál eru fallin burtur í 2004. Orsøkirnar eru mangar:

· Umsøkjarar til arbeiðsloyvi hava ímeðan fingið annað slag av loyvi - oftast familjusamanføring, ið eisini gevur rætt til at arbeiða uttan serstakt loyvi

· Umsøkjarar flyta av aftur landinum

· Umsøkjarar fáa arbeiðsloyvi til annað arbeiði

· Arbeiðsgevarin tekur arbeiðstilboðið aftur (rættiliga nógv mál)

Ein partur av bíðandi umsóknunum eru umsóknir, har Innlendismálaráðið eftir áheitan hevur valt at bíða eftir nýggjum upplýsingum frá umsøkjara/arbeiðsgevara, heldur enn beinanvegin at mæla frá á verandi grundarlagi, soleiðis at umsøkjarin hevði verið noyddur at søkt umaftur. Aðrar umsóknir eru ikki ummældar, tí Innlendismálaráðið bíðar eftir umbidnari leiðbeining frá donsku myndugleikunum.Tey flestu eru tó komin 
í drag, av tí at arbeiðsorkan í ráðnum ikki røkkur til.

Innlendismálaráðið hevur ikki nátt at gera tølini fyri familjusamanføringar og líknandi upp fyri 2004, men kann upplýsa, at av 67 umsóknum eru 3 ikki ummældar. Her er talan um mál, har Innlendismálaráðið bíðar eftir svari frá umsøkjara, og mál har Innlendis-málaráðið bíðar eftir vegleiðing frá donsku myndugleikunum.

Orsøkin til trupulleikarnar við at gera málini um familjusamanføring upp fyri 2004 er, at tað ikki ber til at fáa ummælistíðirnar úr journalskipanini beinleiðis. Innlendismálaráðið hevur gjørt serstaka skráseting fyri mál um arbeiðs- og uppihaldsloyvi við hagtalsgerð 
fyri eyga, frá tí at ráðið fekk hesi mál at ummæla í 2004, og  hevur gjørt líknandi skrá-seting viðvíkjandi familjusamanføringum fyri inniverandi ár, men enn hevur ikki ligið fyri at fara aftur til 2004 í familjusamanføringsmálum.

Metir Løgmansskrivstovan, at neyðugt er at gera tølini um familjusamanføringar fyri 2004 neyvt upp - á sama hátt sum fyri málini í 2005 og arbeiðs- og uppihaldsloyvi fyri 2004 - skal Innlendismálaráðið mæla Løgmansskrivstovuni til at biða um longda svar-tíð, tí henda uppgerðin krevur, at hvørt einstakt skjal í hvørjum einstøkum máli verður kannað umaftur, og tað tekur einar 14 dagar, áðrenn Innlendismálaráðið fær gjørt hetta.

Talið á umsóknum um arbeiðs- og uppihaldsloyvi tykist at fara at vera lægri í 2005 enn í 2004. Ein partur av frágreiðingini er, at í sambandi við ítróttaravtaluna varð ein serliga smidlig skipan fingin í lag fyri læknar, soleiðis at hesi mál ikki koma til ummælis í Føroyum, men talan er ivaleyst eisini um eitt reelt fall.

 - Av tí at viðmerkingarnar og spurningarnir í fyrispurningi nr. 100-10 tykjast at leggja ymiskt til grund, ið ikki er heilt í samsvari við støðuna á økinum, soleiðis sum Inn-

lendismálaráðið kennir hana, metir ráðið, at neyðugt er at skoyta ymiskt uppí, og í høvuðsheitum greiða frá gongdini á økinum, soleiðis at frágreiðingin saman við tøl-unum vónandi kann geva eina meira rættvísandi mynd av støðuni.

Rættartrygd og avgreiðslutíð
Onki natúrligt ella sjálvsagt samband er millum rættartrygd og avgreiðslutíð. Rættar-trygd er hetta, at samfelagsviðurskifti eru skipað við greiðum rættarreglum, sum til ber at seta ígjøgnum – helst undirskilt at øll eisini eru javnsett fyri lógini.

Sum dømi kann verða nevnt, at um so hevði verið, at tað var púra fast, at allar umsóknir av ávísum slagi høvdu verðið avgreiddar eftir til dømis tveimum vikum, so hevði ein og hvør, sum hevur skil fyri fyrisiting, kunnað sagt sær sjálvum, at rættartrygdin er ikki í lagi. 

Øvut ber eisini væl til at hugsa sær eina støðu, har avgreiðslutíðin kanska er fleiri ár, meðan rættartrygdin er 100% í lagi. 

Rættartrygd er fyrst og fremst ein spurningur um, at øll lík mál verða viðgjørd eftir galdandi reglum, og á samlíkan hátt. 

Trupulleikin er, at tað er ikki nóg mikið at avgreiða øll mál eftir galdandi reglum, og lík mál á samlíkan hátt. Avgreiðslutíðin má samstundis vera innanfyri rímiligt mark, soleið-is at hon er nøktandi fyri umsøkjara og arbeiðsgevara. Og tað metir Innlendismálaráðið vera ein trupulleika - at avgreiðslutíðin í ov nógvum málum er ov long.

Trupulleikar við rættartrygdini – ongar kunngerðir

Tað er tó ongin loyna, at aðrar, og eftir Innlendismálaráðsins meting munandi meira álvarsamar, hóttanir eru móti rættartrygdini á útlendingaøkinim. Mest álvarsliga hótt-anin er, at yvirhøvur ongar útfyllandi reglur – serstakliga ongar kunngerðir – eru gjørdar, hóast hetta er forteytin fyri at fyrisita eftir lógini á nøktandi hátt. 
Føroyskir myndugleikar hava ígjøgnum fleiri ár heitt á donsku myndugleikarnar um at gera nakað við hetta, og landsstýrismaðurin í innlendismálum fer aftur nú, 7. oktober í ár, á fund við danska integratiónsmálaráðharran um m.a. henda spurningin.

“ ... síðani sitandi landsstýri varð skipað”
Innlendismálaráðið skal viðmerkja, at ongin serstøk broyting hendi viðvíkjandi útlend-ingamálum eftir 3. februar 2004. 

Avgerandi broytingin viðvíkjandi ummælum í útlendingamálum hendi, tá ið táverandi landsstýrismaður í løgmálum í uppriti til landsstýrisfund 14. oktober í 2003, metti at ”… heldur gongdin fram bert stutta tíð afturat, fáa vit ein útlendingapolitiskan trupulleika í Føroyum”.

Umsitingarnar í Vinnumálaráðnum og Løgmálaráðnum mæltu landsstýrinum til at savna øll ummæli í útlendingamálum á einum stað, tí soleiðis bar til at umsita ummæli av út-lendingamálum betur og leggja meira arbeiði í ummælini. Landsstýrið tók undir við at so skuldi vera, og at eykajáttan skuldi tryggja neyðugu meirorkuna til at umsita útlend-ingamál. 

Broytingarnar komu í gildi á nýggjárinum í 2004, men av tí at nýval varð útskrivað, fall ætlaða eykajáttanin burtur, og tað fall nýtilkomna landsstýrinum í lut at loysa setningin at fáa skil á, sum undanfarna landsstýri hevði sett skjøtul á.

Orsøkin til at undanfarna landsstýri táttaði í á útlendingaøkinum
Tað var ikki av tilvild, at undanfarna landsstýri eftir tilmæli úr umsitingini avgjørdi at tátta í umsitingina av útlendingamálum: Stórur vøkstur var í talinum á umsóknum, serliga um arbeiðs- og uppihaldsloyvi, og á heysti 2003 gjørdi Føroya Landfúti vart við seg, og vísti á fundi við Løgmálaráðið og Vinnumálaráðið tann 24. september 2003 á, at teir um 700 útlendingarnir, sum fóru at søkja um uppihaldsloyvi í Føroyum í 2003, vóru dupult so nógvir, sum tá ið oljuleitingarvirksemið var uppá tað mesta, hóast so at siga ongar umsóknir í 2003 vóru tengdar at oljuvinnu. 

Umrokna vit samsvarandi donsku tølini til føroysk viðurskifti, skuldi talan verið um fleiri ferðir færri mál um árið. Sera stórur munur var tí á umsitingini viðvíkjandi Føroyum og viðvíkjandi Danmark, hóast orðingarnar í lógunum eru eins, tá um arbeiðs- og uppihaldsloyvi ræður.

Fútin vísti eisini á, at ummælini tá mestsum uttan mun til innihaldið í umsóknini vóru jalig, og ofta serstakliga óneyv. 

Av tí at Udlændingestyrelsen, bæði í málsviðgerðini og í orðingunum í loyvunum, helt seg neyvt til føroysku ummælini, bar Fútanum ikki til at røkja eftirlitsuppgávuna, sum hann skuldi.

Umsitingin kundi ikki annað enn vera samd í, at støðan var so. Í royndum vildi hetta siga, at so at siga hvør einasti, ið søkti, fekk arbeiðs- og uppihaldsloyvi í Føroyum, hóast ætlanin við lógini heilt klárt er, at serligar treytir skuldu vera loknar – at út-gangsstøðið í útlendingalógini við øðrum orðum er, at útlendingur ikki fær arbeiðsloyvi, uttan so at serlig viðurskifti hjá vinnuni ella á arbeiðsmarknaðinum tala fyri hesum. 

Fútin boðaði greidliga frá, at helt gongdin fram, fór hann at hava ilt við at hava eftirlit við økinum.

Niðurstøðan var, at tørvur var á at samskipa umsitingina av útlendingamálum í Føroyum betur, og síðani legði táverandi Løgmálaráðharrin tilmæli fyri landsstýrið um hetta.

Tá herda umsitingin varð sett í verk
Tá ið arbeiðið at fáa umsitingina av ummælum at vera betur í tráð við lógina varð sett í verk, vísti tað seg millum annað, at við verandi støðu á arbeiðsmarknaðinum bar ikki til at mæla til, at arbeiðsmegi uttan serligar kvalifikatiónir fekk arbeiðsloyvi – og eftir lógini er í prinsippinum ongin munur á, um ein søkir framlongt arbeiðsloyvi fimtu ella fyrstu ferð.

Hetta gjørdi, at í flestu umsóknunum um arbeiðsloyvi – so at siga øllum umsóknunum frá ófaklærdum – skuldi Innlendismálaráðið nú mæla frá, bæði hjá teimum, sum søktu fyrstu ferð, og hjá teimum sum høvdu búð fleiri ár í Føroyum. 

Av tí at arbeiðsorkan var lítil, málini nógv, og mangir ivaspurningar vóru at loysa heilt upp úr nýggjum, leið seint eftir at avgreiða málini.

Politiska loysnin um framlongd loyvi
Helst tí at avlagaða ummælissiðvenjan undanfarnu árini – saman við tí at útlendinga-økið ongantíð veruliga hevur fingið politiska viðgerð í føroysku skipanini – hevði elvt til umfatandi misfatanir av, hvussu rættarstøðan á útlendingaøkinum er, elvdi henda vend til víðfevnda politiska ónøgd, og útlendingaøkið varð tikið til viðgerðar í fleiri fyrispurningum á tingi, á landsstýrisfundum og í lítlu samgongu.

Samgongan gjørdi av at fara politiskt inn í málið um at finna eina serliga lagaliga loysn fyri framlongd arbeiðs- og uppihaldsloyvi, og landsstýrismaðurin avgjørdi, eftir áheitan úr landsstýrinum, at steðga málsviðgerðini av øllum málum, sum kundu enda við frá-mæli, til ein møgulig loysn var fingin í lag. 

Hetta hevði við sær at eini 70% av øllum innkomandi umsóknum um arbeiðsloyvi steðgaðu upp í fleiri mánaðir, til politiska loysnin um at framlongja arbeiðsloyvi hjá sama arbeiðsgevara var fingin í lag.

Tá so integratiónsmálaráðharrin gjørdi av at seta politisku fyribilsloysnina um at 
framlongja arbeiðsloyvi hjá sama arbeiðsgevara í verk 1. oktober 2005, vóru málini, 
ið steðgaði av hesi orsøk, vorðin til stórar dungar, sum tað var mestsum vónleyst hjá umsitingini at arbeiða undan, hóast landsstýrismaðurin avgjørdi at leggja fleiri onnur øki mestsum heilt still, so mest møgulig orka kundi fara til útlendingaøkið.

Men omaná hetta kom, at politiska fyribilsloysn um at framlongja arbeiðsloyvi hjá sama arbeiðsgevara hevur skapt eina røð av nýggjum ivamálum – eisini fyri summar umsókn-ir um familjusamanføring. 

- Hóast endamálið við politisku fyribilsloysnini var at finna lagaligari loysnir fyri um-søkjararnar, varð úrslitið sostatt eisini - ótilætlað – at avgreiðslutíðin bleiv nógv longri, bæði av tí at málini rúgvaðust upp, og tí at loysnin, sum danski integratiónsmálaráð-harrin fann eftir áheitan úr Føroyum, er nógv lagaligari, enn lógin er, og nógv lagaligari enn fyrireikingarnar til lógina leggja upp til, og hetta elvdi tískil til óuppdyrkaðar, óvæntaðar ivaspurningar og trupulleikar.

Tað tykist sum at trupulleikar eisini koma afturat, av tí at ásetingarnar á øðrum lógar-økjum ikki eru samskipaðar við ta serstakliga lagaligu siðvenjuna, sum er innførd, men eru lagað til tey munandi strangari grundprinsippini í útlendingalóggávuni, sum hava verið galdandi í mong Harrans ár. Líkt er til at henda manglandi samskipan – saman við langari avgreiðslutíð bæði í Føroyum og í Danmark – serliga kann elva til sosialar trupulleikar, sum galdandi almannalóggáva ikki er gjørd til at loysa.

Uppgávan undirmett
Í baksýni er skilligt, at táverandi Løgmálaráð undirmetti, hvussu krevjandi uppgávan at gera kvalifiseraði ummæli var. Hóast politiska loysnin – og við henni steðgur og nýggj ivamál – ikki hevði komið, hevði liðið seint eftir.

Bara avgreiðsluparturin tekur tíð. Í minsta lagi eru vanliga 6 skjalaavgreiðslur í eini vanligari umsókn um framlongjan, herundir minst ein skrivligur spurningur til annan myndugleika og eitt svar. Í heilt truplu ivamálunum kann vara talan um fleiri enn 20 skjalaavgreiðslur, áðrenn ummæli verður latið, so hóast manningarviðurskiftini høvdu verið nøktandi, hevði mark verið fyri, hvussu langt niður tað ber til at kroysta viðgerðar-tíðina.
Eyka arbeiðsbyrða: nógvar telefonsamrøður

Ein eyka trupulleiki stendst av, at umsøkjarar í hópatali ringja til Innlendismálaráðið, 
av tí at tað er teimum so at siga ómøguligt at fáa samband við Udlændingestyrelsen. Innlendismálaráðið hoyrir ferð eftir ferð frá fólki, at tey hava ”bíðað við” í telefonini í meira enn tveir tímar – og so verður sambandið kvett, tí telefonviðtalutíðin er liðug. Hetta er sera ónøktandi fyri umsøkjararnar, tí tað er Udlændingestyrelsen, sum er avgerðar- og avgreiðslumyndugleikin, og hann er tí rætti myndugleiki hjá fólki at tosa við, men tey fáa onki burturúr uttan eina stóra telefonrokning. 

Innlendismálaráðið hevur sum ummælismyndugleiki ikki uppgávuna at ráðgeva og leið-

beina, og hevur sum ummælismyndugleiki heldur ikki fult innlit í einstøku málini. - Eitt 
nú sær Innlendismálaráðið ongantíð avgerðirnar hjá donsku myndugleikunum. Sostatt veit Innlendismálaráðið í veruleikanum enn ikki í hvønn mun, tilmæli tess verða fylgd, hvørji 
viðurskifti donsku myndugleikarnir í verki leggja avgerandi dent á ella undir hvørjum
treytum umsøkjarar fáa síni uppihaldsloyvi. – Innlendismálaráðið fær tí ikki hjálpt við 
ítøkiliga málinum, men fær oftast bara vegleitt generelt.– Kortini tekur hetta nógva orku 
frá tí, sum er uppgávan hjá Innlendismálaráðnum, nevniliga at ummæla umsóknirnar.

Landsstýrismaðurin hevur tikið m.a. hesar trupulleikarnar upp við danska integratións-málaráðharran – teir verða eisini viðgjørdir á fundinum 7. oktober komandi, so vónandi verður onkurhvør meira brúkaravinarlig loysn funnin.

Samanumtøka

Eftir meting Innlendismálaráðsins eru samanumtakandi fleiri orsøkir til, at ummælistíðin í nógvum útlendingamálum er blivin so long:

· Táverandi Løgmálaráðið fekk ikki, sum ætlað, meirjáttan til at sita fyri ummælunum.

· Táverandi Løgmálaráðið undirmetti, hvussu krevjandi uppgávan av gera kvalifiseraði ummæli var.

· Tá samgongan gjørdi av at fara politiskt inn í málið um framlongd arbeiðs- og uppihaldsloyvi, steðgaði málsviðgerðin av einum 70% av øllum arbeiðs-loyvisumsóknum upp í fleiri mánaðir.

· Politiska loysnin um at framlongja arbeiðsloyvi hjá sama arbeiðsgevara hevur skapt eina røð av nýggjum ivamálum – eisini fyri summar umsóknir um familjusamanføring. 

· Viðskiftafólk ringja í Innlendismálaráðið at fáa ráðgeving og leiðbeining, ið Innlendismálaráðið sum ummælismyndugleiki ofta ikki fær givið, men ringt verður til Politiið ella Innlendismálaráðið, tí tað er dýrt at spyrja Udlændin-gestyrelsen: bíðitíðin í telefonini er, eftir tí sum fólk siga, millum hálvan og 
      tveir tímar, áðrenn telefonin verður svarað. 

Vísandi til tað, ið her er ført fram, skal Innlendismálaráðið boða frá, at tað ikki metir, 
at órímiliga langa avgreiðslutíðin er ein hóttan móti rættartrygdini. Hinvegin metir 
Innlendismálaráðið – sum longu greitt frá – at aðrar álvarsligar hóttanir eru móti rættar-trygdini, men her er talan um viðurskifti sum liggja uttanfyri heimildarøki Innlendis-málaráðsins.

Tá hetta er sagt, skal Innlendismálaráðið eisini boða frá, at Innlendismálaráðið metir, at avgreiðslutíðin at ummæla truplastu útlendingamálini er alt ov long í mun til, hvat ið rímiligt er, hóast hetta ikki er ein rættartrygdartrupulleiki. 

Ein part av hesum trupulleikanum hevði borið til at loyst, um danskir myndugleikar høvdu bøtt um rættartrygdina við at gjørt kunngerðir og aðrar útfyllandi reglur; men við verandi játtanarkarmi og við verandi skipanarligu viðurskiftunum – so longi sum upp-gávan at ummæla liggur inni í sjálvum Innlendismálaráðnum, heldur enn í einum stovni - er óhugsandi, at avgreiðslutíðin í øllum málum kemur niður á eitt nøktandi støði.

At enda skal Innlendismálaráðið gera vart við, at tølini vísa bert ta tíð, tað tekur at ummæla mál í Innlendismálaráðnum. Innlendismálaráðið hevur onga heildarmynd av avgreiðslutíðini hjá Udlændingestyrelsen viðvíkjandi føroyskum málum, men veit frá viðskiftafólki, at hon mangan kann vera heilt nógvar mánaðir. 

Vegna Innlendismálaráðið

Bergur Berg

